
Праграма сацыяльна-псіхалагічнага трэнінга для настаўнікаў «Жыцце без канфліктаў».

Прынцыпы пабудовы праграмы:

- добраахвотнасць удзелу;

- паэтапнасць  развіцця групы і паступовасць у больш глыбокім разуменні кожным удзельнікам самога сябе;

- кожная новая сустрэча лагічна вынікае з папярэдняй і з’яўляецца ў змястоўным плане  асновай для наступнай;

Этапы:

1 этап (арганізацыйны):

- арыентацыя  ў спецыфіцы сустрэч як метада навучання;

- першасная дыягностыка чаканняў  удзельнікаў;

- выяўленне і карэкцыя матывацыі ўдзельнікаў.
2 этап:

- самавызначэнне ўдзельнікаў і асэнсаванне мэтаў сваёй працы;

- стварэнне ў  групе атмасферы, якая б стымулявала да самаспазнання і самавыўлення;

- пераасэнсаванне ўяўленняў аб самім сабе, на аснове адваротнай сувязі  аналізу таго, што адбываецца ў групе;
- атрыманне ведаў і практычных навыкаў па вырашэнню канфл і ктных сітуацый; 
3 этап:

- пашырэнне сферы свядомага ў разуменні ўчынкаў іншых ;

- актуалізацыя кожным сваёй прафесійна-педагагічнай пазіцыі;

- праектаванне і канструяванне кожным удзельнікам эфектыўных сродкаў зносінаў;
4 этап:

- рэфлексія тых зменаў, якія адбыліся з удзельнікамі падчас сустрэчаў;

- прагназаванне  будучых прафесійных  і жыццёвых планаў удзельнікаў групы.

Мэты праекта:

- атрыманне тэарэтычных і практычных ведаў і навыкаў па вырашэнні канфліктных сітуацый;

- навучыцца выкарыстоўваць канфлікт для асобаснага развіцця і мадэлявання далейшых паводзінаў.

Змест заняткаў.

Гульня - знаёмства, гульні на зняцце напружаннасці (на выбар вядоўцы). Першая палова ўступнага занятка можа быць прысвечаная для знаёмства ўдзельнікаў і іх аб’яднанне ў залежнасці ад складу групы).
Інфармаванне вядучага:

Сення мы пачынаем курс заняткаў, якія дазволяць нам атрымаць новыя веды аб паняцці “канфлікт”, паспрабуем навучыцца кіраваць канфліктам і пры гэтым, не перашкаджаць і не нашкодзіць іншым.
У якасці дэвіза заняткаў  можна выкарыстаць словы амерыканскага  псіхолага Дэвида Майерса: “Мір – гэта вынік творча вырашанага канфлікту, калі бакі пераадольваюць тое, што здавалася ім несумяшчальным і дасягаюць сапраўднай згоды”. 

Распрацоўка правілаў групы (па выслоўях удзельнікаў).

Практыкаванне “Канфлікт – асацыяцыя”.

Удзельнікам прапануецца падумаць і выказаць свае думкі, якія ўзнікаюць, калі чуюць слова “канфлікт”. 

Усе выказванні фіксуюцца згодна “станоўчых” і “адмоўных” рысаў канфлікта.

Выснова практыкавання: усе сказанае – гэта ў асноўным жыццёвыя назіранні, стэрэатыпы.

Практыкаванне “Добра – дрэнна”. 

Усім удзельнікам прапануецца падзяліцца на групы, у залежнасці ад таго  як лічаць яны:  канфлікт – гэта добра, канфлікт – гэта дрэнна, канфлікт – гэта і добра, і дрэнна. Такім чынам павінна ўтварыцца тры групы, якія ў сумеснай працы павінны астатнім прывесці доказы, што іх думкі наконт канфлікту слушныя. 
Выснова практыкавання: існуюць розныя погляды на пытанне канфлікт – гэта добра, ці дрэнна. У залежнасці ад абставінаў, канфлікт можа прыносіць станоўчыя і адмоўныя вынікі. На гэта ўплываюць нашыя паводзіны, адносіны другога боку і інш.

Інфармаванне вядоўцы: вядома, што 80 % канфліктаў узнікаюць без жадання ўдзельнікаў. Галоўную ролю ў гэтым граюць канфліктагены – гэта словы альбо дзеянні, якія могуць прывесці да канфліктаў.

Давайце разам паспрабуем назваць прычыны канфліктаў і адначасова падзяліць іх на дзве групы: першая – калі прычыны канфліктаў залежаць ад самога чалавека (суб’ектыўныя), і другая – калі прычыны звязаны са знешнімі абставінамі і існуюць незалежна ад чалавека (аб’ектыўныя).
Удзельнікі па чарзе называюць прычыны, якія запісваюцца у два слупкі.

Выснова: часцей перабольшваюць суб’ектыўныя прычыны канфліктаў. Яны звязаныя ў першую чаргу з асаблівасцямі чалавека такімі, як: імкненне да перабольшвання, агрэсіўнасць, эгаізм. 

Пазбегнуць многіх канфліктаў можна ў выпадках, калі сам выявіш адкрытасць, спачуванне, павагу, добразычлівасць. 

Практыкаванне “Рамонак”.
Вядоўца напярэдані рыхтуе пялесткі кветкі “рамонак” па колькасці ўдзельнікаў. Кожны піша на  сваім пялестку што-небудзь самае лепшае пра самога сябе. Напрыканцы практыкавання ўдзельнікі (па жаданню) зачытваюць напісанае. Потым усе пялесткі аб’ядноўваюцца ў адзіную кветку.

Вынік: без павагі і любові да самога сябе нам вельмі цяжка паважаць і любіць іншых.
Практыкаванне “Адгадай малюнак”.

Вядоўца прапануе ўдзельнікам малюнкі, часткі якіх схаваныя ад вока назіраючых. Задача ўдзельнікаў – адгадаць, што намалявана на карцінках.

Выснова: не маючы поўнага ўяўлення, поўнай інфармацыі, людзі часта памыляюцца пры канчатковых высновах, якія не адпавядаюць рэаліям.  Пры  гэтым чалавек падпадае пад зман сваіх памылковых уяўленняў і перадае іх  іншым. Такім чынам, недаставерная і няпоўная інфармацыя становіцца прычынай канфлікта.
Практыкаванне “Мянушкі”.

Кожны з удзельнікаў прыдуляе якое-небудзь прозвішча, ці мянушку (яны могуць быць агіднымі і не). Усе “ярлыкі” змешваюцца. Далей вядучы прапаноўвае кожнаму “надзець” на сябе мянушку і весці сабе адпаведна ей. Далей усе абменьваюцца думкамі наконт таго, як адчувалі сабе , што трэба рабіць, каб пазбавіцца мянушак.

Выснова: пакуль мы будзем зневажаць іншых, частка нас таксама будзе ў ролі зняважанага, што не дазволіць развіваць і рэалізаваць свае асобасныя якасці. 

Вядоўца:
 Такім чынам, мы з вамі выказалі свае адносіны да канфлікта,  вызначылі некаторыя асноўныя прычыны канфліктаў.

Гульні на зняцце напружаннасці і стомленасці (на выбар вядоўцы). 

Гульня “Канфлікты”
Удзельнікам прапануецца абмеркаваць тры сітуацыі.: “Анегін і Ленскі”, “Чырвоны капялюшык і воўк”, “Калабок і ліса” (можна выкарыстаць і іншыя сітуацыі у залежнасці ад катэгорыі ўдзельнікаў). Неабходна прааналізаваць сітуацыі, што адчувалі персанажы, як паводзіны ўплывалі на развіцце,  з-за чаго адбыўся канфлікт, прыкметы канфліктнай сітуацыі.
Дыскусія.
Вядоўца прапануе абмеркаваць пытанне аб тым, якія асаблівасці паводзінаў, навыкі і ўменні дапамагаюць пераадольваць магчымыя цяжкасці. Адказы могуць ранжавацца  па ступені значнасці.

Практыкаванне  “Дыялог рук”
Удзельнікам неабходна адчуць канфлікт праз тактыльнае ўзаемадзеянне.Группа разбіваецца  на пары, садзяцца адзін насупраць другога /пажадана ня ведая свайго партнера/. З заплюшчанымі вачыма пары ўзаемадзейнічаюць пры дапамозе рук: знаёмяцца, сварацца, дамаўляюцца, развітваюцца і г.д.

Практыкаванне “Касмічны рэпартаж”

Касмічная экспедыцыя  знайшла на адной з планет невядомыя наскальныя выявы. Знаходкі неабходна перадаць на Зямлю. Аднак відэасувязь парушана, і есць толькі радыёсувязь, і толькі аднабаковая. Адзін з удзельнікаў перадае тое, што намалявана, а ўсе астатнія павінны намаляваць тое, аб чым чуюць.
Напрыканцы практыкавання параўноўваюцца малюнкі і  абмяркоўваюцца пытанні: што дапамагала, што перашкаджала пры выкананні задання, што атрымалася ў выніку.
Выснова: пры ўзаемадзеянні з партнерам важна ўмець правільна выкарыстоўваць свае ўменні і навыкі слухання і выказвання сваіх думак. Вельмі цяжка бывае правільна данесці звесткі да слухача такім чынам, каб ён зразумеў інфармацыю менавіта так, як разумееце гэтую ж інфармацыю вы самі.
Існуюць розныя прыемы падтрымкі дыялога, каб не правакавалася канфліктная сітуацыя. Гэта і ўдакладненні, і падтрымкі, і паўтарэнні, і абагульненні. 

Практыкаванне на адпрацоўку ўменняў слухаць і весці дыялог.
Група падзяляецца на “тройкі”. Адзін павінны паведаміць пра якую-небудзь канфліктную сітуацыю. Другі ўважліва слухае, выкарыстоўваючы прыёмы падтрымкі, паўтарэнняў, абагульненняў і г.д. А трэці гэты часам сочыць за дыялогам партнераў. Праз некалькі хвілінаў удзельнікі мяняюцца ролямі. Кожны павінны пабыць у трох ролях. 

Абмеркаванне: аповед аб сваіх адчуваннях. Звяртаецца ўвага на выкарыстанне прыёмаў актыўнага слухання, на эмоцыі партнераў, параўноўваюцца пераказы зместу канфлікта случам і апавядальнікам.

Інфармаванне вядоўцы
Шмат чаго ў вырашэнні канфліктаў залежыць ад таго, якую стратэгію будуць праводзіць канфліктуючыя бакі. Стыль паводзінаў вызначаецца тым, што жадаеце вы і чаго жадае ваш апанент, з дапамогай чаго вы жадаеце дасягнуць сваіх мэтаў, і з дапамогай чаго жадае дасягнуць сваіх мэтаў ваш апанент. Такім чынам, неабходна ўлічваць патрэбы, мэты, спосабы і да т. п. як свае, так і свайго апанета па канфліктнай сітуацыі.

Вылучаецца некалькі асноўных стратэгій паводзінаў у канфліктнай сітуацыі:

· пазбяганне;

· суперніцтва;

· прыстасаванне;

· кампраміс;

· супрацоўніцтва;

Далей настаўнікам прапаноўваецца падзяліцца на 5 асноўных груп, кожная выбірае сваю стратэгію паводзінаў у канфліктнай сітуацыі. Група павінная абмеркаваць свой стыль і адказаць на пытанні: станоўчыя і адмоўныя бакі дадзенай стратэгіі; калі яна можа выкарыстоўвацца. Таксама ўдзельнікі павінны прывесці прыклады з жыцця.
Другая частка работы дадзенага практыкавання дазваляе ўдзельнікам вызначыць, як кожная стратэгія задавальняе (у якой ступені, напрыклад, па 10-бальнай шкале): 

а) дасягненне сваіх інтарэсаў;

б) гатоўнасць пайсці насустрач другому ў задавальненні яго інтарэсаў.

Выснова практыкавання: 

Найбольшая ступень настойлівасці ў дасягненні сваіх інтарэсаў маюць стратэгіі: суперніцтва і супрацоўніцтва, пасярэдзіне кампраміс, унізе – пазбяганне і прыстасаванне.

Найбольшую ступень гатоўнасці пайсці насустрач другому ў задавальненні яго інтарэсаў маюць стратэгіі супрацоўніцтва, прыстасаванне, пасярэдзіне каспраміс, унізе – суперніцтва  і пазбяганне.

Удзельнікі павінны вызначыць найбольш прыхільную для канструктыўнага вырашэння канфлікта стратэгію.

Гульні на зняцце напружаннасці і стомленасці (на выбар вядоўцы). 

Інфармаванне вядоўцы: на шляху вырашэння канфліктаў неабходна рэгуляваць не толькі сам канфлікт, але ж самого сабе ў гэтым канфлікце.

Неабходна разгледзець некалькі пунктаў, якія ў большай ступені ўплываюць на паводзіны ў канфліктнай ситуацыі:

· адносіны

· бачанне сітуацыі;

· рэакцыя;

· дзейнасць;

Неабходна памятаць, што кожны з нас – аўтар сваіх дзеянняў і нашы ўзаемаадносіны залежаць толькі ад нас. 
Удзельнікам прапануецца любая канфліктная сітуацыя (яе можа прапанаваць і сама група), якую неабходна разгледзець. Лепей нават распісаць відавочна на дошцы вербальныя выслоўі  адпаведна таму, як бачаць сітуацыю, як да яе адносяцца, якая можа быць рэакцыя і якія зносіны могуць атрымацца ў выніку.

Напрыклад:
· адносіны:  “мне не падабаюцца дзеці, якія стаяць на ўліку”

· бачанне сітуацыі:  “я думаю, што ўсе яны чакаюць моманту, каб зрабіць якую-небудзь шкоду”;

· рэакцыя “я не буду іх чапаць, не хачу мець ніякага дачынення да  іх;

· дзейнасць “дзеці не любяць мяне, адносяцца да мяне, як да ворага; я таксама не хачу мець з імі нічога агульнага”;

Пасля змены на пэўным этапе можа адбыццы наступнае.

· адносіны: “мне не падабаюцца дзеці, якія стаяць на ўліку”

· бачанне сітуацыі: “я думаю, што яны добрыя. Проста патрапілі ў залежнасць ад сітуацыі. Больш такога не здарыцца”.

· рэакцыя: “я буду адносіцца да  іх, як  і да астатніх: стрымана і добразычліва”.

· дзейнасць: “дзеці будуць бачыць, што адносіны да  іх добрыя, і будуць гэтак жа адносіцца да мяне”

У выніку - адносіны да дзяцей, якія стаяць на ўліку, будуць мяняцца.
Вынік практыкавання: на пэўным этапе можна змяніць адзін з кампанентаў і зменяцца ўвогуле зносіны паміж людзьмі. Напрыклад, калі мы зменім свае рэакцыі, тады і дзейнасць зменіцца. Калі мы зменім бачанне сітуацыі, тады і наступяць іншыя рэакцыі і г. д.

Практыкаванне “Разбор палётаў”.

Вядоўца прапануе якую-небудзь канфліктную сітуацыю (можна браць прыклады з практыкі членаў групы). Удзельнікі дзеляцца на 2 групы. Кожная група адстойвае інтарэсы і  выступае  на баку адной з канфліктуючых асобаў. На працягу некалькіх хвілінаў удзельнікам неабходна абмеркаваць сітуацыю і пералічыць, што хоча дасягнуць кожны у дадзеным канфлікце.

На агульным абмеркаванні трэба адказаць на пытанні: ці есць што-небудзь агульнае ў абодвух бакоў, ці можна задавольніць  абодва бакі канфлікту адначасова, якія маглі б быць варыянты развіцця дадзенай сітуацыі.

Інфармаванне вядоўцы. Многія канфлікты ўзнікаюць з-за таго, што не задавальняюцца патрэбы чалавека, пры гэтым часта жаданні выступаюць у якасці патрэбаў.

Разгледзем, што ж такое патрэбы і  што такое жаданні.

 Патрэба – гэта недахоп чагосьці, што неабходна для развіцця і існавання, без чаго чалавек не можа абыйсціся. Незадаволеннасць дадзенага можа нанесці чалавеку шкоду.

Існуе піраміда патрэбаў. Разгляд яе пачнем з самых ніжэйшых, неабходных для жыцця.

1. Фізіялагічныя (ежа, сон, паветра і г.д.). Задавальненне гэтых патрэбаў падтрымлівае жыццядзейнасць, актыўнасць чалавека.

2. Патрэба ў бяспецы (пачуцце спакою, жыцце без страхаў,  раўнавага і т.п.). Дадзены тып патрэбаў надае ўпэўненасць чалавеку, магчымасць быць адкрытым для іншых, жаданне і паважаць асяроддзе.

3. Патрэба ў прыналежнасці (адносіцца да пэунай групы, выконваць яе абавязкі, агульныя справы і г.д.). Чалавек – істота сацыяльная, яму неабходна адчуваць сабе часткаю якой-небудзь групы.

4. Патрэба ў прызнанні (адчуванне сваей годнасці, значнасці). Дадзеная патрэба дазваляе чалавеку раскрыць свае таленты і здольнасці; фармуе самаацэнку чалавека, павагу да самаго сябе; уплывае на развіццё актыўнасці асобы чалавека.

5. Патрэба ў самаактуалізацыі. Дадзеныя патрэбы прадугледжваюць памкненні чалавека да большага праяўлення сваіх асобасных магчымасцей, жаданне акцэнтаваць увагу іншых да сваей персоны.
Жаданне – гэта тое, недахоп чаго не прынясе цяжкіх наступстваў для чалавека.

Вынік:

· вялікая колькасць людзей імкнецца падпарадкаваць свае жаданні, штучна пераўтварыушы іх у патрэбы;

· неабходнасць задаволіць патрэбы  можа стаць прычынай канфліктаў, таму неабходна дапамагаць сабе і іншым  задавальняць дадзеныя патрэбы, правільна ацэньваць свае жаданні і магчымасці.

Практыкаванне “Маскі”

Удзельнікі дзеляцца на некалькі групаў (па 5-6 чалавек). Кожная група атрымлівае адзін  і той жа фотаздымак. Але ж тое, чым займаецца чалавек у кожнай групы, - рознае (напр. вядомы навуковец, гвалтаўнік дзяцей, бізнэсмен, вандроўнік і г.д.).

Задача кожнай групы апісаць гэтага чалавека, даць яму характарыстыку, надзяліць яко якасцямі, здольнасцямі, магчымасцямі. 

Практыкаванне “Мой сябра”.

Вядоўца напярэдадні рыхтуе выслоўі розных людзей пра адного і таго ж чалавека. Прычым выказванні могуць быць як станоўчыя, так і адмоўныя. Думкі людзей павінны даваць розныя характарыстыкі аднаго і таго ж чалавека. Напрыклад, аб настаўніцы могуць выказвацца: калега па рабоце, сяброўка, дырэктар школы, вучні, дачка ці сын, матуля, суседка і г.д.

Частцы група раздаюцца аркушы паперы, дзе напісана ад імя каго і што будзе гаварыць той ці іншы ўдзельнік. Выступленні  адбываюцца па чарзе. Пасля кожнага выступоўцы вядоўца абмяркоўвае  з астатняй часткай групы асобу, пра якую ідзе гаворка. Задача групы - адказаць на пытанне: “Хто такі (ая) гэты(а) Н.А.?”

Падагульненне: думкі аб чалавеку могуць істотна адрознівацца ад той характарыстыкі, якую даюць яму іншыя. Чалавек можа кардынальна змяняць свае думкі наконт чалавека, у залежнасці ад таго, што ен чуе. Аднак жа даць поўны і правільны адказ на пытанне : “Хто такі (ая)?”, мы не можам да той пары, пакуль самі не ўбычым гэтага чалавека, не пазнаем яго ў справах, не ўбачым яго дзейнасць, не паразмаўляем з ім і да т.п. Таму нельга судзіць аб кімсьці, не ведаючы яго асобу, не ўступіўшы з ім у зносіны.
Гульні на зняцце напружаннасці і стомленасці (на выбар вядучага). 

Гульня “Выказванні”

Удзельнікам прапаноўваюцца радкі, напрыклад: “ну ты сення і апрануўся”, “ты ізноў не зрабіў хатняе заданне”, “надакучылі мне твае натацыі”, “калі ты перастанеш прыходзіць позна ноччу” і г.д. Задача гульцоў - агучыць гэтыя радкі з рознымі інтанацыямі, абыграць дадзеную сітуацыю, якая прывядзе да канфлікту.

Далей удзельнікам неабходна паспрабаваць на пэунай ступені развіцця канфліктнай сітуацыі спыніць яе, каб не дайшло да разгарання вялікага канфлікта.

І трэцім этапам гульні будзе наступнае: неабходна  паспрабаваць перафразіяваць дадзеныя радкі так, каб яны не сталі прадвеснікамі канфліктнай сітуацыі.

Абмеркаванне практыкавання з удзельнікамі.
Інфармаванне вядоўцы:

Сення мы пазнаёмімся з тэхнікай “Я-сцвярджэння”. Гэтая тэхніка дазваляе лепш раскрыць і апісаць свае пачуцці і іх прычыны, пры гэтым не вінаваціць іншых. А таксама дазваляе зняць  напружанне ў адносінах, якое можа прывесці да канфлікту.

Неабходна ведаць асноўныя правілы пабудовы фразы, якая будзе больш добразычлівай.

1. Я адчуваю …(выказваюцца свае асабістыя пачуцці, настрой, думкі аб тым, што мяне не задавальняе).

2. Калі ты … (прагаворваюцца канкрэтная дзейнасць субяседніка, якая стала прычынай такога майго настрою).

3. Таму што … (указваецца прычына  майго настрою).
Вядоўца прапаноўвае ўдзельнікам агучыць атрыманыя радкі, з улікам атрыманых ведаў.

Падводзіцца вынік: развіццё канфлікта залежыць ад тых фразаў, якімі карыстаюцца канфліктныя бакі. Кожны з нас можа спыніць развіццё канфлікта, кожны з нас можа не стаць прычынай канфлікта, калі будзе слушна будаваць фразы, якія не будуць агіднымі для іншых.
Інфармаванне вядоўцы:Стадыі  развіцця і фазы рэгулявання канфлікта. 
1. У канфікце  часцей за ўсе спачатку ўзнікае перыяд, калі бакі асэнсоўваюць наяўнасць супрацьлегласцей, супярэчнасцей у мэтах.

2. Потым складваюцца канфліктныя адносіны з нарастаннем напружанасці.

3. У апагеі напружанасці ўзнікае нават самая нязначная прычына, калі адбываецца выбух, і адносіны пераўтвараюцца ў адкрыты канфлікт. Такімі прычынамі могуць быць словы, штуршок, позірк, чуткі і да т.п.

4. Пасля гэтага развіваецца сам канфлікт, на працягу якога ўдзельнікі імкнуцца мець адзін на аднаго ціск без ужывання сілы. У гэты момант бакі выкарыстоўваюць такую дзейнасць, як пратэст, абвінавачванне, пагрозы, ультыматумы і г.д.

5. У выніку канфлікт можа перайсці ў стадыю  актыўных сілавых адносінаў.

6. І апошняя стадыя – пошук адказаў на пытанні: што адбылося, чаму так здарылася, хто вінаваты. З-за адсутнасці дадзенай стадыі чалавек не ажыццяўляе рэфлексію таго, што адбылося, чалавек не аналізуе паводзіны абодвух  бакоў у канфлікце.   І надалей канфлікты паўтараюцца зноў і зноў. Канфлікт сканчваецца толькі тады, калі абодва бакі зрабілі высновы  з таго, як у будучыні зрабіць так, каб не адбылося падобнага.
Высновы неабходна зрабіць з дапамогай групы. 
Далей удзельнікам прапануецца выкарыстаць метад “піктаграм”, калі назвы неабходна пераўтварыць у малюнкі. Так, напрыклад, 3 стадыю можна намаляваць як кубак, які перапоўнены вадой (“апошняя кропля ў кубку з вадкасцю”)

Практыкаванне “Рэгуляванне канфлікта”. Удзельнікі падзяляюцца на 2 вялікія групы. Кожны знаходзіць сабе пару. Задача ўдзельнікаў - перахіліць свайго суразмоўцу на свой бок (на падлозе можна намаляваць стужку, якая будзе паздзяляць удзельнікаў групы). Пасля выканання кожная пара дзеліцца, якім чынам адбывалася “перахіленне на свой бок”. 
Вядоўца: Падчас рэгулявання канфлікта ўдзельнікам неабходна прайсці некалькі этапаў ад узнікнення супярэчнасцей да вырашэння іх шляхам абмеркавання: 

- спыненне гвалтоўных дзеянняў;

- устанаўленне дыялога;

-пошук вырашэння праблемы шляхам перамоваў.

У якасці адэкватных метадаў прафілактыкі і вырашэння канфліктаў найчасцей ужываюцца наступныя:

- «выплескванне», «разрадка» негатыўных эмоцыяў праз віды дзейнасці, якіе не прынясуць шкоды апаненту;

- ранняе выяўленне прычынаў канфлікта, з мэтай прадухіліць яго далейшае нарастанне;

- змена характару ўспрыняцця ўдзельнікаў канфлікта;

- метад паступовых узаемных паслабленняў;

- стол перамоваў;

- звярот да арбітра, ці да пасярэднікаў.
Гульні на зняцце напружаннасці і стомленасці (на выбар вядучага). 

Практыкаванне «Вынікі».
Удзельнікі дзеляцца на некалькі груп. Кожная група атрымлівае сваё пытанне, на якое ей неабходна адказаць.

1. Прычыны канфліктаў. Прыклады з жыцця.

2. Азначэнне канфлікта.

3. Спосабы вырашэння канфліктаў. 

Можна падрыхтаваць канфліктныя сітуацыі і прапанаваць удзельнікам, з улікам атрыманых ведаў, паспрабаваць спыніць канфлікт, вырашыць канфлікт, даць парады, каб надалей падобнага канфлікта не ўзнікла.

Заключнае практыкаванне. Удзельнікам па чарзе прапануецца працягнуць радок «Было карысна пазнаць, адчуць….». «Жадаю ўсім …»

Удзельнікі дзеляцца сваімі перажываннямі, пачуццямі, якія адчулі на працягу некалькіх заняткаў; щто з імі адбывалася па меры  іх «інфармацыйнага і практычнага напаўнення»; якім чынам атрыманыя веды могуць выкарыстоўваць на практыцы; як заняткі паўплывалі на свядомасць удзельнікаў. 
У фінале заняткаў можна прапанаваць «Кава-брэйк».

